
Беларускія “сляды” Мсціслава Дабужынскага:  

Установа адукацыі “Віцебскі дзяржаўны ўніверсітэт імя П. М. Машэрава”, Віцебск 
 

Імя Мсціслава Дабужынсага сѐння ўжо займае адметнае месца не толькі ў рускай гісторыі 

мастацтва, але фігуруе практычна ва ўсіх выданнях па гісторыі беларускага мастацтва  

ХХ стагоддзя. У некаторых з іх акрамя традыцыйных біяграфічных звестак можна знайсці сціплую 

інфармацыю аб тым, што мастак сваімі каранямі быў звязаны з беларускай зямлѐй, і неаднаразова 

прыязджаў у Вільню і Віцебск. 

Побач з аналізам эпісталярнай спадчыны Мсціслава Дабужынскага значнае месца ў артыкуле 

адведзена вызначэнню ролі гістарычнай і тагачаснай прасторы Вільні і Віцебска ў фарміраванні 

своеасаблівага і вельмі арыгінальнага жанру гарадскога краявіду, які ў 1920–1930-я гады быў 

уласцівы не толькі творчасці гэтага майстра, але вызначаў і выразны накірунак у творчасці 

мастакоў-графікаў, прадстаўнікоў віцебскай мастацкай школы. 

The name of Mstsislav Dabuzhinski today has a prominent place not only in Russian Art History but also 

is found in practically all publications on the history of XX century Belarusian Art. Some of them apart from 

traditional biographical data contain information on Belarusian roots of the artist and on his frequent visits 

to Vilnia and Vitebsk.   

Besides analysis of letter correspondence of Mstsislav Dobuzhinski a considerable place in the article is 

given to definition of the role of historical and the then existing space of Vilnia and Vitebsk in shaping a 

special and original genre of city land studies, which in 1920–1930-ies was typical for not only creativity of 

this artist but also distinguished an expressive direction in the creativity of drawing artists, representatives 

of Vitebsk Art school.  

Наўрад ці варта імкнуцца безагаворачна запісваць Дабужынскага ў беларускія ці літоўскія мастакі. 

Ён быў мастаком па духу расійскім, аб чым асабліва часта прыгадваў пад час не вельмі ўтульнага 

жыцця ў эміграцыі. Там Дабужынскі заўжды быў сярод тых, хто дапамагаў “наладзіць культурнае 

жыццѐ рускага замежжа, прымаючы ўдзел у культурных мерапрыемствах, (...) працягваючы на 

чужыне традыцыі сваѐй культурнай спадчыны” [1].  

І тым не менш беларуская і літоўская зямля, асабліва Вільня, для роду Дабужынскіх заўжды была 

дарагім месцам. Тут некалі знаходзілася радавая сядзіба Дабужы, якая належыла старому роду 

Янушкевічаў-Дабужынскіх. Менавіта ў віленскім кадзецкім корпусе ў свой час атрымаў афіцэрскае 

званне бацька Мсціслава, у Дваранскім інстытуце ў Вільні вучыліся бацькавы браты – Эраст, 

Ефстафій і Фѐдар. Але ўсѐ гэта было ў мінулым: Дабужы, з прычыны розных сямейных абставінаў, 

ужо ў канцы XVIII ст. перайшлі да іншых уладальнікаў. Толькі ў 1932 годзе, пад час святкавання 400-

годдзя роду Дабужынскіх, тагачасная ўладальніца сядзібы Страхава, прапанавала М. Дабужынскаму 

скласці “дарственную” на згублены ім кавалак зямлі продкаў, але неўзабаве раптоўна памерла, 

непаспеўшы здзейсніць гэта.  

Мэта дадзенага артыкула – аналіз сувязей Мсціслава Дабужынскага з Беларуссю на падставе 

архіўных і мемуарных матэрыялаў, вызначэнне ролі мастака ў фарміраванні віцебскай мастацкай 

школы. 

Жыццѐ раскідала Дабужынскіх па свеце. Бацька Мсціслава Дабужынскага, з’яўляючыся армейскім 

генералам, пераязджаў з месца на месца і ўвесь час цешыў сябе надзеяй некалі вярнуцца ў Вільню, 

каб пасяліцца на зямлі «продкаў». Але пасля паўстання 1863 года паходжанне В. Дабужынскага 

здавалася кіраўніцтву падазроным, і магчыма таму месца яго службы асабліва часта змянялася. Сям’я 

пераязджала разам з ім на розныя месцы яго прызначэнняў. Нягледзячы на тое, што бацькі будучага 

мастака неўзабаве рассталіся, Мсціслаў Дабужынскі ва ўспамінах свае раннія гады называе 

“сапраўды залатым дзяцінствам” і неаднойчы прыгадвае Вільню. 

Вільня і юнацкія гады М. Дабужынскага. Ці не ўпершыню ў Вільню Мсціслаў трапіў у 1884 

годзе разам са сваім стрыечным братам і “галоўным сябрай” Сташай пагасціць на Пасху да свайго 

дзядзькі Ф. Дабужынскага, дзе той быў судовым следчым. “У Вільні ўжо была вясна з пяшчотным 

блакітным небам і пасля геаметрычнага і строгага Пецярбургу раптам я ўбачыў вузенькія крывыя 

вулачкі з рознакаляровымі дамамі, крутыя чырвоныя чарапічныя дахі і вежачкі касцѐлаў. Усѐ было 

святочна пад весела гуляўшым сонцам, і паветра поўнілася незвычайна радасным пасхальным 

звонам. Гэта быў не гул размеранага праваслаўнага Дабравешчання, які я ведаў з дзяцінства ў 

Ноўгарадзе, ці разгульны трызвон ва ўсе званы, тут гук званоў плыў нібыта хвалямі, асабліва радасны 

і ўрачысты…”. Менавіта ў Вільні ў дзевяцігадовым узросце Мсціслаў Дабужынскі сустрэў сваѐ 

першае каханне: “Маѐ пачуцце (...), на шчасце, не раздзеленае, доўжылася каля чатырох гадоў, пакуль 

само па сабе не аслабела. Яно заўжды дапамагала мне заставацца чыстым, (...) уздымала мяне...” [2].  

Пераезд Дабужынскіх у Вільню ў 1889 годзе быў звязаны з прызначэннем бацькі Мсціслава 

камандзірам 5-й батарэі 27-й артылерыйскай брыгады, што размяшчалася ў лагеры Араны непадалѐку 

ад Вільні. Мсціслаў Дабужынскі ў сваіх успамінах піша пра Араны, як пра паўгабрэйскае мястэчка з 

шэрымі драўлянымі домікамі ўздоўж адзінай вуліцы, на якіх былі вывескі – “творы нікому 

невядомых продкаў Шагала” [2, с. 88–89]. Летам гэтага ж года, як узгадвае Дабужынскі, менавіта тут 

ѐн намаляваў адзін з першых сваіх пейзажаў. Для сям’і Мсціслава гэта не стала нейкай надзвычайнай 

падзеяй, бо па ўспамінах яго маці, маляваць вельмі любіў прадзед будучага мастака – Восіп 

Дабужынскі [2, c. 315–316].  

Мсціслаў Дабужынскі паступіў на вучобу ў “даволі дэмакратычную па складу вучняў” Другую 

Віленскую мужчынскую гімназію. “Начапіўшы на спіну ранец з кніжкамі і сшыткамі (...), я крочыў ад 

нашага дома да гімназіі, – піша Дабужынскі. На маім шляху ў адным месцы з узгоркаў адкрываўся 

від на даліну Свентарога – чароўная панарама Вільні з чырвонымі чарапічнымі дахамі і мноствам 

касцѐлаў і званіц. (...) Другая гімназія (...) знаходзілася на вузенькай, вельмі ажыўленай Замкавай 

вуліцы, у самым цэнтры горада, і займала доўгі флігель ліквідаванага ўніверсітэта. Дом, напэўна, быў 

XVIII стагоддзя, можа быць і старэйшы, сцены і падлога былі няроўныя, а вокны нашых класаў 

велічэзнай вышыні і амаль да падлогі. Велічэзнай велічыні былі і кафельныя печы. (...) Стары 

ўніверсітэт уяўляў сабой даволі складаны кангламерат будынкаў з унутранымі дворыкамі і 

пераходамі. Ад мінулых часоў захавалася і невялікая вежа даўно зачыненай абсерваторыі з 

прыгожым фрызам са знакамі Задыяка” [2, c. 92–106]. 

Дабужынскі вучыўся, па яго словах, “так сабе”, і з класа ў клас пераходзіў “з грахом папалам”. 

“Тут у «паўночна-заходнім краі», які заставаўся палітычна падазроным, усе гімназісты вымушаны 

былі хадзіць у царкву па суботах і нядзелях”. На ўрачыстых богаслужэннях у праваслаўных храмах 

прысутнічалі нават тыя гімназісты, якія былі каталікамі і лютэранамі. “З дзяцінства, з Ноўгарада, – 

прызнаваўся Дабужынскі, я так любіў утульную і сардэчную атмасферу праваслаўнай службы (...), 

але зараз я аддаваў перавагу касцѐлам. У Вільні яны былі асабліва прыгожыя, поўныя святла і 

ўрачыстасці, і была сапраўдная асалода слухаць у іх магутныя гукі аргана...” [2, с. 100].  

З першых жа гадоў жыцця ў Вільні Мсціслаў пачаў самастойна маляваць з натуры. Дакладна 

намаляваў алоўкам сядзібу з боку абрыву, з плотам, дахам і таполямі, а таксама, пейзаж каля Вільні – 

узгорак з маладымі дубкамі... Адначасова ў вольны час мастак рабіў копіі з розных гравюр з «Нівы» і 

іншых часопісаў. Маляваў сепіяй, але больш любіў гэта рабіць пяром. У гімназіі за Дабужынскім 

паступова замацавалася “слава” карыкатурыста. Свае малюнкі ѐн ўзяў у адну з паездак у Пецярбург і 

паказаў вядомаму ў той час мастаку М. Каразіну – графіку і гравѐру, які шмат працаваў у кніжнай і 

часопіснай ілюстрацыі. Майстар сказаў: “Нягледзячы на тое, што па копіях цяжка меркаваць аб 

таленце, але з гэтага маладога мастака можа атрымацца выдатны гравѐр...”.  

Ре
по
зи
то
ри
й В
ГУ



Сшыткі мастака поўніліся малюнкамі на тэмы з прачытанага ці вывучаемага ў гімназіі, 

карыкатурамі на сяброў і настаўнікаў. Вокладкі сшыткаў упрыгожвалі ўзорныя надпісы. “У маіх 

школьных сшытках і быў пачатак таго, што ў далѐкай будучыні развіваліся ўжо сур’ѐзным чынам – 

шрыфты і вокладкі кніг, што стала ў пэўны час як бы маѐй спецыяльнасцю і дала мне імя ў галіне 

рускай кніжнай графікі”, – пісаў Мсціслаў Дабужынскі [2, с. 103]. 

У сѐмым класе Дабужынскі “задумаў зрабіць вялікую карыкатуру – малюнак славутага катка ў 

Бернардзінскім садзе з яго сталымі наведвальнікамі”. “Гэты каток быў своеасаблівым зімовым 

клубам, дзе збіралася віленскае грамадства, галоўным чынам, безумоўна, моладзь. Многія прыходзілі 

проста паштурхацца, паназіраць, як вычвараюцца канькабежцы, пабалбатаць і пазаляцацца – зусім 

так, як прыходзілі на бал у дваранскі, ці афіцэрскі сход. (...) Месца гэта лічылася цалкам прыстойным, 

але гімназістам трэба было мець спецыяльны дазвол, і пасля пэўнага часу катацца на каньках строга 

забаранялася... . (…) Я шмат працаваў над гэтым малюнкам, рабіў усѐ ад сябе і так трэнераваў сваю 

зрокавую памяць”. Гэты малюнак з вялікай колькасцю персанажаў віленскага грамадства, як 

сцвярджае М. Дабужынскі, прынѐс яму славу ў Вільні. Мсціслаў “усѐ больш адчуваў сябе мастаком”, 

па-ранейшаму захапляўся карыкатурай, “вычвараўся ў сваѐй тэхніцы”, пачаў займацца фатаграфіяй, 

як ніколі раней вельмі многа чытаў. “Тады ж я зачытваўся Дастаеўскім, – адзначае мастак, – які 

адпавядаў маім тагачасным настроям… Калі я прачытаў «Злачынства і пакаранне», мне захацелася 

ўпершыню праілюстраваць Дастаеўскага… Спрабаваў, але ў мяне не выходзіла”. Дабужынскі 

вернецца да гэтай тэмы недзе ў 1899 г., калі пачне вучыцца ў школе А. Ажбэ. 

Няблага здаўшы ў 1895 годзе выпускныя экзамены ў гімназі, і Дабужынскі паступае на юрыдычны 

факультэт Пецярбургскага ўніверсітэта, які ѐн выбраў, як лічаць даследчыкі, яго творчасці па 

настойванню бацькі. Тым не менш, цяга да мастацтва не знікае і пасля заканчэння ўніверсітэта 

Мсціслаў Дабужынскі з’язджае ў Мюнхен вучыцца жывапісу. Там ѐн наведвае школу Ажбэ, потым 

майстэрню Халошы, шмат вандруе па Заходняй Еўропе. А пазней вяртаецца ў Пецярбург, дзе 

паступае на вучобу ў Акадэмію мастацтваў да прафесара Матэ, збліжаецца з мастакамі “Свету 

мастацтваў”. З 1903 года М. Дабужынскі пачаў прымаць актыўны ўдзел у выставах гэтай творчай 

групы. Але з бацькаўшчынай сувязяў не губляў ніколі. У чарговы раз у Вільню Мсціслаў Дабужынскі 

прыедзе разам з жонкай з вельмі сумнай нагоды: каб пахаваць сваѐ 11-месячнае дзіця, якое раптоўна 

памірае пад час іх жыцця ў Венгрыі. “Мы хавалі нашае немаўля на прыгожых рускіх могілках, побач 

з маѐй маленькай сястрой Таццянай, пад высокім дрэвам, над самым абрывам узгорку...” [2, с. 170–

171]. “Мы пабывалі ў Вільні, – піша ў сваіх успамінах Дабужынскі, – і зноў мой любімы горад мяне 

зачараваў…”.  

З восені 1906 года Дабужынскі выкладае ў майстэрні А. Званцавай, якую нярэдка называлі 

“Школай Бакста і Дабужынскага”. Менавіта тут у 1910 годзе Дабужынскі ўпершыню сустрэўся з 

Маркам Шагалам, стаў адным з яго настаўнікаў. Знаѐмства з Шагалам адыграе важную ролю ў 

рашэнні М. Дабужынскага прыехаць выкладаць у Віцебскае мастацкае вучылішча. Але гэта 

адбудзецца амаль праз дзесяць гадоў.  

У часы вучобы ў Вільні Дабужынскі “толькі пасіўна набіраўся ўражанняў і нязменна любаваўся 

горадам…”. З першых дзѐн жыцця ў ім мастака ўразіла магчымасць датыкацца да старажытнай 

гісторыі. “У Вільні старажытнасць нібыта абдымала мяне (...) і я жыў сярод гэтых паданняў, 

злучаных з горадам. (...) Было мноства месцаў, пра якія расказвалі таямнічыя гісторыі. Казалі, што 

пад горадам працякае падземная рака, што з Замкавай гары вядуць нейкія старажытныя хады, ці 

калідоры ледзь ці не да Трокскага (Тракайскага) замку. Гэта гара з рэшткамі вежы і замка Гедыміна 

заўжды была перад вачамі і нагадвала аб літоўскім казанні «Жалезным ваўку»... ”. Каля падножжа 

гары, сярод плошчы (...) стаяла высокая званіца кафедральнага сабора Св. Казіміра, і яе нязграбная, 

дзіўнай формы база таксама сведчыла аб сівой старажытнасці: па паданню, (...) гэты масіўны 

каменны блок і быў той самы паганскі алтар Зніч. (...) Жывым паданнем быў у Вільні шануемы ўсімі 

цудатворны абраз Вострабрамскай Божай Маці (...)” [2, с. 92–106].  

Заўжды з захапленнем Дабужынскі апавядаў пра архітэктуру Вільні, дзе сканцэнтраваны 

“наслаенні некалькіх эпох” – готыка, барока, класіцызм. З асаблівай цеплынѐй мастак прыгадваў 

надзвычай прыгожы маленькі касцѐл Св. Ганны: “...зімою ў снезе гэта была сапраўдная тэатральная 

дэкарацыя. Кажуць, што Банапарт, калі ўбачыў гэту гатычную цацку, шкадаваў, што яе нельга ўзяць з 

сабой”. “У Вільні я пачынаў адчуваць паэзію архітэктуры, – прызнаваўся Мсціслаў Дабужынскі, – і 

дух XVIII стагоддзя мне было дадзена ўпершыню спазнаць менавіта тут”. Пасля першай замежнай 

вандроўкі М. Дабужынскі адзнача, што Вільня не менш чаруючая па архітэктуры, чым Дрэздэн, ці 

Мюнхен [2, с. 138–139]. 

Вільня, з яе адметным вулічным жыццѐм, прыцягвала ўвагу Дабужынскага, літаральна натхняла 

яго на творчасць. “…Яго хвалявала не ўрбаністыка, а ўнутранае жыццѐ горада, якое ѐн бачыў у самых 

звычайных рэчах – у сцяне, даху, ці вакне, маючых, па яго словах, сваѐ мінулае, свае перажыванні” 

[3]. Мсціслава Дабужынскага ўражваў не толькі заходні каларыт архітэктуры, але і побыт жыхароў 

Віленскага краю. З асаблівай асалодай вандраваў будучы мастак па Вільні ў час вялікіх святаў, калі 

“яшчэ больш святочнымі рабіліся вуліцы, заўжды поўныя вясѐлага звона бубенчыкаў – нязменнай 

прыналежнсці извозчичьих санок… (...). Вялікая пустая плошча перад Кафедрай запаўнялася 

агромным базарам. З бліжэйшых вѐсак і мястэчак наязджалі драбіны, нагружаныя ўсялякім таварам – 

самаробным гліняным посудам, даматканымі тканінамі, дыванамі, дарожкамі і, галоўнае, бублікамі і 

абаранкамі з кмінам, макам, «чарнушкой» і без усяго, якіх былі цэлыя горы. Найбольш смачнымі 

былі апетытна падсмажаныя смаргоньскія бублікі – круглыя шарыкі з дзіркай, нанізаныя на шпагат, 

як пацеркі”. 

Мсціслава Дабужынскага не пакідала абыякавым і прырода Віленшчыны. “Толькі ў Вільні я 

ўпершыню спазнаў усѐ чароўнасць вясны. У маім пецярбургскім дзяцінстве я бачыў толькі нясмелую 

і кволую вясну (…), у Кішынѐве, дзе мы пражылі пасля Пецярбурга два гады, вясна была зусім іншая, 

незвычайна прыгожая, з квіценнем чарэшняў і вішняў, але для мяне нейкая «чужая», і толькі тут, у 

Вільні, мяне заўжды ахоплівала адзінае, ні з чым не параўнальнае хваляванне, калі наступала вясна. 

Таяў снег, і ручаі з вясѐлым журчаннем беглі ўздоўж усіх тратуараў (…), і веяла нейкімі незнаѐмымі 

для мяне і хвалюючымі веснавымі пахамі…” [2, с. 94–95]. 

Праз 6–7 год пасля заканчэння гімназіі, ужо пасля мюнхенскіх гадоў, паездак у Венецыю і Парыж, 

“калі саспела патрэба ў гэтым і ўменні” Дабужынскі пачне зноў актыўна маляваць Вільню. “І 

працяглае раставанне, – адзначае Дабужынскі, – дапамагло таму, што мае вочы расплюшчыліся” [2, с. 

107]. Мастак створыць нямала жывапісных архітэктурных пейзажаў, шэраг з якіх складзе асобную 

групу – “Віды Вільні” (1903–1914).  

Пейзажы Вільні (а пазней і Віцебска) не так добра знаѐмы сусветнаму гледачу, як Пецербурскія 

краявіды Дабужынскага, якія безумоўна займаюць асаблівае месца ў яго творчасці. Мастака 

прыцягвае стыхія горада ў самым шырокім кантэксце і, разам з тым, ѐн уважлівы да асобных дэталяў. 

Менавіта ў іх знаходзіць адлюстраванне подых рэальнага часу. Нягледзячы на звычайнасць і, часам, 

нават банальнасць кампазіцыйнай пабудовы, пейзажы Дабужынскага захапляюць стылістычнай 

адметнасцю, глыбока індывідуальнай творчай манерай. І разам з тым яго творчасць не пазбаўлена 

традыцый і ўплываў. Дабужынскага прыцягвала творчасць прэрафаэлітаў і сімвалістаў, мастакоў 

мюнхенскай школы і “Свету мастацтваў”, традыцыі народнага лубка і японскай ксілаграфіі. “Тое, 

што даводзілася бачыць на выставах заходняга мастацтва, (...) англійскіх, нямецкіх акварэлістаў, 

французскага жывапісу, скандынаўскіх мастакоў і іншых, – мяне ўражвала свежасцю і 

арыгінальнасцю, а многае і асабліва тонкім густам – і ўсѐ больш і больш мяне пачынала прыцягваць 

Еўропа” [4]. Дабужынскі не быў у творчасці эпатажным радыкалам. У сваіх кампазіцыях мастак 

уражвае гледача вытанчанасцю і згарманізаванасцю форм, вялікай далікатнасцю ў адносінах да 

натуры. У лісце С. Макоўскаму, напісанаму каля 1940 года Дабужынскі адзначае: “Я часта разбіраю 

свае працы, раблю парадак, «сартырую» і ўсѐ не магу знайсці «сістэмы», яўна, што ад рэалізму мяне 

цягне (...) да абстракцыі (...). Па сутнасці, і тое, і другое ў ва мне сядзіць адначасова, што мала 

вытлумачальна” [5]. У сваім жыцці Дабужынскі будзе маляваць многія гарады Заходняй Еўропы, 

Расіі, якія будзе наведваць, але асноўныя прынцыпы адлюстравання горада застануцца нязменнымі ў 

яго творчасці. 

Мастак і Віцебск. Пасля школы-майстэрні А. Званцавай Дабужынскі будзе практычна ўсѐ жыццѐ 

займацца педагагічнай дзейнасцю: стане выкладаць у Дзяржаўных вучэбных працоўных майстэрнях 

дэкаратыўнага мастацтва (былой школе тэхнічнага малявання А. Штыгліца) і ў Пецярбургскай 

Акадэміі мастацтваў (дзе ў 1922 г. стане прафесарам), а пазней прыедзе працаваць у Віцебскі 

мастацка-практычны інстытут [6]. Пра гэты перыяд у жыцці мастака манаграфіі аб ім звычайна 

апавядаюць вельмі сціпла. Вядомая даследчыца “віцебскага рэнесансу” А. Шацкіх да таго ж піша аб 

наяўнасці у манаграфіях некаторых факталагічных памылак і недакладнасцей.  

Тэлеграму з цэнтра аб зацвярджэнні М. Дабужынскага дырэктарам вучэльні, на чым, як вядома, 

настойваў сам Шагал, у Віцебску атрымалі 20 снежня 1918 г. [7]. А 13 студзеня 1918 года 

Дабужынскі разам з Н. Любавінай, І. Пуні, К. Багуслаўскай прыехалі выкладаць у Віцебскай вучэльні 

мастацтва.  

У Віцебску Дабужынскі прабыў зусім нядоўга, усяго каля трох месяцаў. Яго багаты на той час 

педагагічны вопыт, адыграў значную ролю ў арганізацыі мастацкай адукацыі ў Віцебску. Імя 

Дабужынскага, безумоўна, надавала асаблівы аўтарытэт новастворанай мастацкай вучэльні. 

Нягледзячы на тое, што цярплівасць і карэктнасць Дабужынскага ў адносінах да творчых здольнасцей 

сваіх вучняў зусім не злучаліся з падкрэслена авангарднай накіраванасцю мастацтва яго калег, 

жадаючых займацца менавіта ў яго было нямала. 

Акрамя выкладчыцкай работы ў Віцебску Дабужынскі займаецца дэкаратыўна-афармленчымі 

работамі: дэкарыруе залу гарадскога тэатра да шэрагу мерапрыемстваў, рыхтуе дэкарацыі і 

афармленне для пастановак Яўрэйскага камернага тэатра, які гастралюе ў Віцебску, працуе над 

абсталяваннем Музея мастацтваў. І, безумоўна, займаецца станковай графікай. Своеасаблівы 

ландшафт і маляўнічасць гарадской архітэктуры, дворыкаў натхнілі мастака на стварэнне шэрагу 

акварэляў, малюнкаў, літаграфій [8]. Найбольш прыкметнай асаблівасцю віцебскіх работ 

Дабужынскага стала “незвычайнасць кампазіцыйных рашэнняў. (...) Крутыя ўзгоркі і яры з відамі, 

якія адкрываліся, кантрасты далѐкіх і блізкіх планаў правакавалі Дабужынскага на не ўласцівую для 

яго прасторавую пабудову аркуша…” [9]. У красавіку 1919 года Дабужынскі назаўсѐды пакіне 

Віцебск. 

Лѐс і шлях у мастацтве Мсціслава Дабужынскага – аднаго з лепшых графікаў “Свету мастацтва”, 

сцэнографа, жывапісца, якому былі ўласцівы вытанчаная стылістыка і высокая культура графічнай 

мовы, не назавеш трыумфальным. Пасля эміграцыі ў Літву ѐн пэўны час працуе сцэнографам у 

Дзяржаўным тэатры Каўнаса, кіруе студыяй графікі і дэкаратыўнага жывапісу каўнаскай мастацкай 

школы, арганізуе прыватную мастацкую студыю. Адначасова захапляецца маляваннем Вільні і 

даследаваннем яго асобных помнікаў. Прыгадваючы вежу на гары Гедыміна, Дабужынскі адзначае: 

“Як ні дзіўна, але гэты прадмет нашага культу мы зусім не вывучаем і па сутнасці не ведаем...”. І 

прапануе ўласнае даследаванне гісторыі гэтага архітэктурнага помніка. “Самыя старыя выявы 

Замкавай гары знаходзяцца на нямецкіх планах Вільні XVI–XVII стст., – піша Дабужынскі (...), але 

падобныя выявы – звычайна не вельмі праўдзівыя... Самыя праўдзівыя – акварэлі Смуглевіча – 

зробленыя ім у самым пачатку XIX ст. з натуры...” [10, л. 1–10]. Дабужынскі спрабуе адлюстраваць 

блізкую для яго гісторыю і ў мастацкіх вобразах. Даволі рэдка ў друку прыгадваецца “Партрэт 

Вітаўта” – вялікае гістарычнае палатно, якое было выканана Дабужынскім па замове літоўскага ўрада 

для Пасольства ў Берліне. Яшчэ ў 30-я гады даследчыкі адзначалі, што “гэта не толькі партрэт 

Вітаўта, гэта – гісторыя аб ім, казанне, «аповесць временных лет»...” [11]. 

З’яўляючыся адным з членаў камісіі па стварэнню дзяржаўнага герба Літвы (Komisija Valstybės 

ženklui sukurti), Дабужынскі праводзіць сур’ѐзную даследчую работу, збірае матэрыялы па гісторыіі 

герба “Пагоня”, вядзе перапіску з польскімі і французскімі гісторыкамі. Гербу «Пагоня» прысвечана 

нават багата ілюстраваная кніга напісаная Дабужынскім (Dobuzinskis M. Vytis. Kaunas, 1933), эскізы 

геральдыкі, выкананыя Дабужынскім, захоўваюцца ў Літоўскай нацыянальнай бібліятэцы. 

Але жыццѐ ў Літве і, асабліва, адносіны там да Дабужынскага далѐка не задавальнялі мастака. 

Магчыма таму ў лісце да Неміровіча-Данчанкі ад 4 верасня 1936 года (Музей ММАТ архіў 

Неміровіча-Данчанкі № 3951) ѐн не хаваў таго, што дзякуючы гэтаму “ўвесь яго рамантызм да зямлі 

продкаў выдахся”. У 1939 годзе Дабужынскі ад’язджае ў Лондан, рыхтаваць выставу сваіх твораў, дзе 

яго застае Другая сусветная вайна. Далей шлях ляжаў у Амерыку. Пасля заканчэння вайны мастак 

працяглы час жыве ў Еўропе (у Францыі, Італіі, Англіі), вандруе па розных гарадах. Вяртаючыся ў 

Нью-Ёрк у кастрычніку 1957, Дабужынскі вѐз з сабой велізарную колькасць малюнкаў і эцюдаў, 

зробленых у розных краінах Еўропы. Былі планы... але літаральна праз месяц – 20 лістапада мастака 

не стала. Памѐр ѐн раптоўна, за працай і быў пахаваны на Парыжскіх могілках.  

У сувязі з тым, што мастаку давялося жыць і працаваць у розных краінах, яго спадчына аказалася 

раскіданай літаральна па ўсім свеце. Другая сусветная вайна не дазволіла Дабужынскім вывезці 

ўласны архіў, які трапіў у Каўнаскі інстытут прыкладнога і дэкаратыўнага мастацтва. Пачынаючы з 

1948 года, біяграфічныя матэрыялы, дзѐннікі, рукапісы артыкулаў, вершаў, карэспандэнцыя, іншыя 

дакументы аб жыцці і творчасці Дабужынскага збіраліся ў аддзеле рэдкай кнігі і рукапісаў Літоўскай 

нацыянальнай бібліятэкі. А ў 1998 годзе бібліятэка падпісала з сынам мастака Расціславам 

Дабужынскім дамову аб перадачы ѐй астатняй часткі архіва, аб яго захоўванні і правах карыстання 

ім. У адпаведнасці з гэтай дамовай асобныя часткі архіва (у залежнасці ад характару дакументаў) 

яшчэ і сѐння застаюцца закрытымі для карыстання. Зараз у фондзе больш за 6,5 тысяч адзінак 

захоўвання, сярод якіх не толькі рукапісы, але і малюнкі, выкананыя ў розных тэхніках, жывапіс, 

друкаваныя выданні. Самыя раннія малюнкі прадстаўлены ў двух сшытках для замалѐвак. Усяго ж у 

бібліятэцы захоўваецца каля 30 альбомаў з малюнкамі і каля 900 асобных малюнкаў і эскізаў, 

літаграфій. Сярод іх нямала пейзажаў розных гарадоў, у тым ліку Вільні, Віцебска [12]. 

Яшчэ пры жыцці Мсціслаў Дабужынскі хацеў перадаць у падарунак Рускаму музею ў Пецярбурзе: 

гэта эскізы дэкарацый, асобныя кампазіцыі, выкананыя ім у эміграцыі (каля 700–800 твораў). Многае 

з таго, што зрэдку з’яўлялася ў каталогах і практычна ніколі не паказвалася шырокай публіцы, 

павінна было пераехаць у Расію. Безумоўна, пасля таго, як Рускі музей заплоціць падатак на 

спадчыну (які, дарэчы, паводле французскага заканадаўства, утварае немалую суму – да 40% ад усяго 

кошту). На жаль, Рускі музей не зрабіў адпаведных крокаў для таго, каб законным шляхам атрымаць 

багатую спадчыну рускага мастака, якая была распрададзена на трох аўкцыѐнах у 2005–2006 гадах. 

Аўкцыѐны, якія адбываліся ў параднай зале Drouot Montaigne ў будынку Тэатра Елісейскіх Палѐў, 

прайшлі з выключным поспехам. Там былі рэалізаваны некалькі сотняў лотаў, якія былі набыты ў 

дзясяткі, а часам і сотні разоў даражэй за папярэднія кошты. Аўкцыѐны паказалі імклівы рост цэн на 

творы Мсціслава Дабужынскага за кароткі час. Сярод прадстаўленай на аўкцыѐнах вялікай колькасці 

нетрывіяльных парыжскіх гарадскіх краявідаў, раней нам амаль невядомых, прыемнай нечаканасцю 

былі і пейзажы Вільні... 

Заключэнне. Нягледзячы на велізарную колькасць дакументаў і матэрыялаў пра творчасць 

Мсціслава Дабужынскага, казаць пра вычарпанасць даследавання ролі асобы гэтага мастака не 

даводзіцца. І тым не менш, яго роля ў развіцці нацыянальных мастацкіх школ шэрагу краін, у тым 

ліку і Беларусі, актыўна даследуецца. Ладзяцца канферэнцыі, выдаюцца альбомы, складаюцца 

каталогі. Пра мастака пісалі і пішуць англійскія і амерыканскія аўтары, рускія і літоўскія даследчыкі. 

Беларусы таксама памятаюць і ганарацца далучэннем гэтага славутага майстра да развіцця 

нацыянальнага мастацтва ХХ стагоддзя. 

